
Vedtak til klagevurdering - gbnr 135/1 Runnhovda - Søknad om 
dispensasjon for oppføring av barnehage

Tiltak: Søknad om dispensasjon for oppføring av barnehage
Eigedom: Gbnr: 135/1
Tiltakshavar: Leif Ståle Rønhovde
Ansvarleg søkjar: A Stab As

Saka gjeld søknad om dispensasjon for etablering og bygging av ny barnehage i LNF-område på gnr. 135 
bnr. 1.

Planstatus

Eigedomen gnr. 135 bnr. 1 ligg i uregulert område innanfor det som i kommuneplanen sin arealdel er 
definert som LNF-område og er ein landbrukseigedom

Handsaming

Saka vart handsama av plan- og kommunalteknisk utval i møte den 24.05.2023 saksnr. 047/23, der 
følgjande vedtak vart fatta:

Kommunen gjev dispensasjon frå arealføremålet LNF-område og plankravet i 
kommuneplanføresegn punkt 1.2, jf. plan- og bygningslova §§ 11-6, 11-7 nr. 5 bokstav a og 11-9 nr. 
1, til etablering og bygging av ny barnehage på gnr. 135 bnr. 1, jf. plan- og bygningslova § 19-2.

Grunngjeving:

Det er til fordel for samfunnet at det vert gjeve dispensasjon.

Valestrandsbygda veks grunna tilflytting, fortetting og nye byggefelt, og har i lengre tid hatt behov 
for ein meir moderne barnehage med større kapasitet enn den kommunen driv i dag.

Rådmannen fekk hausten 2018 i oppdrag av formannskapet å gjera eit utvida tomtesøk i 
Valestrandsområdet for å finna høvelege lokalitetar til ein ny 4/6 avd. barnehage. Norconsult sin 
rapport av 12. mars 2019 var ei grundig undersøking av egna tomter mellom Valestrand og Hauge. 

Formannskapet fatta i møte 20. mars 2019 følgjande vedtak i sak 015/19:

«Alternativ Rundhovde 1 vert vald som tomt for ny barnehage på Valestrand. Rådmannen får i 
oppdrag å erverva ein tomt som tek høgde for eventuell utviding av anlegget, for eksempel 10 mål. 

Dersom priskravet for tomten vert urimeleg i høve til marknadspris, kjem rådmannen attende til 
formannskapet med saka.»

Tomta 135/1 ligg inntil nordre del av Runnhovdefeltet, plan ID 12532015005, og bygging av 
barnehage her må sjåast på som ei naturleg utvidig av bustadområdet. Det er derfor ikkje 
nødvendig å måtte handsama denne reguleringsendringa i prosessen med Kommuneplanen sin 
arealdel som enno vert førebudd av administrasjonen.

I sak 091/22 om «Barnehagebruksplanen 2021-2030» vedtok heradsstyret i møte 19. oktober 2022 
mellom anna følgjande kulepunkt:

«- Heradsstyret gjev løyve til bygging og opning av ny, privat barnehage med fire avdelingar på 
Rundhovde.

- Valestrand barnehage vert lagd ned når ny barnehage står klar på Rundhovde.»

Det er god og trafikksikker veg opp til Runnhovdefeltet med fortau heilt frå sentrum. Det er kort 
avstand til Eidefeltet og god tilkomst for andre delar av bygda. Plasseringa er både sentral for 
innbyggjarane og nær naturen for barna. For samfunnet er det derfor til stor nytte at det kjem 
barnehage på Runnhovde.

Klage

Vedtaket er eit enkeltvedtak etter reglane i lov om offentleg forvaltning (fvl). Vedtaket kan klagast på til 
kommunen, jf. fvl. §§ 28-36. Klagefristen er 3 veker frå melding om vedtak er motteke. Det er nok at klagen 
er postlagt innan fristen går ut. Klagen skal sendast skriftleg til kommunen. I klagen skal det gå fram kva det 
vert klaga på i vedtaket, og kva endringar ein ønskjer. Klagen skal grunngjevast. Føretak som har fått avslag 
på søknad om ansvarsrett har særskilt rett til å klage over dette vedtaket. Før det kan reisast søksmål om 
vedtaket er gyldig eller krav om erstatning, må høve til å klage på vedtaket vere nytta fullt ut, jf. fvl. § 27b. 
Det er høve til å be om utsett iverksetjing, jf. forvaltningslova § 42, 1. ledd. Part har rett til å sjå dokumenta 
i saka, jf. forvaltningslova § 27, 3. ledd, jf. §§ 18 og 19.

Med helsing

Tore Johan Erstad Marit Nedreli
leiar fagansvarleg byggjesak

